
Die vrou in die kerklike amp -  
vanuit die Nuwe-Testamentiese 

perspektief
J J ENGELBRECHT (]r)

Die direkte aanleiding tot die hou van hierdie voordrag was waar- 
skynlik die feit dat 'n vroue-lidmaat van ons Kerk begin het met die 
voorstudie met die oog daarop om moontlik 'n predikant in ons Kerk 
te word. Sedertdien het nóg vrouelidmate dieselfde pad begin loop. 
Dit kan redelikerwys verwag word dat die Kerk binne afsienbare tyd 
aan hierdie susters sal sê of die Kerk bereid sal wees om hulle even
tueel as predikante van die Kerk te aanvaar -  mits hulle natuurlik aan 
al die vereistes voldoen wat normaalweg ook aan manlike aspirant 
predikante gestel word. Natuurlik gaan dit nie net om die paar sus
ters nie, maar om die vraag of ons Kerk in gehoorsaamheid aan die 
Skrif, vroulike ampsdraers soos byvoorbeeld diakonese, ouderlinge 
en predikante mág toelaat, móét toelaat óf moet belet. Gee die Skrif 
hier 'n rooi lig of 'n groen lig, of is dit dalk 'n geel lig?

Oor die lig van die Ou Testament het dr Loader reeds gehandel, en 
nou wil ons let op die Nuwe Testament (Lees HTS Jrg 34 Afl 3 p 23).

Omdat die Nuwe Testament nie 'n sistematiese geskrewe hand
boek is waarin 'n mens met behulp van 'n indeks 'n netjiese uitge- 
werkte antwoord op elke belangrike saak in 'n kits kan opspoor nie, 
lyk dit sinvol om agtereenvolgens kortliks te let op wat die Evange
lies, Handelinge, die Corpus Paulinum, die Algemene Briewe en 
Openbaring oor ons onderwerp te sê het. Ek is nie bewus van inlig- 
ting wat Hebreërs gee nie.

Laat ons nou maar byvoorbaat daaroor helderheid hê, dat ons nie 
noodwendig in die Nuwe Testament direkte uitsprake sal kry wat sê: 
"Net mans mag predikante wees" of "vrouens mag ook predikante 
wees" of "vrouens mag nie predikante wees nie." Soos met ander 
sake, byvoorbeeld haarstyle, kleredrag, die doopsbediening deur 
middel van besprenkeling, ensovoorts, sal ons moontlik maar te- 
vrede moet wees met groot riglyne wat deur de Nuwe Testament 
gegee word, terwyl die kerk met inagneming daarvan, self die lyne 
na die praktyk sal moet deurtrek, tot die hoogste voordeel van die 
liggaam van Christus.

Die vrou in die evangelies

Huls1 klink geesdriftig as hy skryf dat die Christendom sy hoop deur 
die wéreld begin het met die diens van 'n vrou en dat dít as simbool

kan geld vir die feit dat die minagting van die vrou, wat kenmerkend 
vir die Palestynse Jodedom was, "heeft afgedaan."

Dit was destyds nie gebruiklik dat vrouename in geslagsregisters 
voorgekom het nie,2 en tog begin die Matteus-Evangelie met 'n ge- 
slagslys warin vyf vrouename voorkom. Is dit dalk reeds 'n aandui
ding van Matteus se universalisme?

Lukas het geen vrouename in sy geslagslys van Jesus (3:23-38) nie, 
maar hy vertel onder andere van Anna die profetes, (2:36). Volgens 
sommige wil Lukas graag as kenmerk van die heilstyd aandui dat 
profetiesbegaafde vroue aanwesig was, net soos in die Ou Testamen- 
tiese tyd. Hierdie opvatting word versterk deur die feit dat ook Eliza- 
bet as sodanig beskrywe word3 (Lukas 1:41 "en Elizabet is met die 
Heilige Gees vervul"). Huls meen dat in Maria na wie God "in  haar 
geringheid omgesien het" (Lukas 1:48), die Ou Testamentiese 
moederskap sy eind- en hoogtepunt gevind het, sodat hier in 'n 
sekere sin sprake is van die rehabilitasie van die vrou deur Gods 
genade4.

Hoewel die terme soos kerugma en euangellomai nie in verband 
met haar optrede gebruik word nie, is dit vir die vraag of vroue ook 
verkondigers van die evangelie mag wees, belangrik dat die Samari- 
taanse vrou Qoh 4:28-30,39) Jesus in haar stad gaan verkondig het en 
dat baie "van die Samaritane in daardie dorp tot geloof in Jesus 
gekom op grond van de woorde van die vrou wat getuig het". Dit 
ldink of sy 'n effektiewe vroulike sendeling was. Nie alleen die ge- 
tuienis van die Samaritaanse vrou en die vrug daarvan is vir ons 
ondersoek van belang nie, maar ook die feit dat Jesus daar by die put 
met haar praat, is in stryd met die rabbynse gebruik en die dissipels 
verwonder hulle daaroor (Joh 4:27).5 Onder andere uit hierdie insi- 
dent, blyk die feit dat Jesus in vergelyking met sy tydgenote 'n nuwe 
houding teenoor die vrou inneem. Feitlik elke ontmoeting van Jesus met 
'n vrou, was in stryd met die bestaande rabbynse sede. Hy laat uit sy 
optrede blyk dat Hy die vrou as 'n volwaardige mens erken -  anders 
as die algemene opvatting by die Jode en in die Grieks-Romeinse 
wéreld6 (Vergelyk Joh 11:5; 12:1-8; 20:1-18).

Uit Nuwe Testementiese gedeeltes soos Matteus 8:14 vv (skoon- 
moeder van Petrus); Lukas 13:10-17 (genesing van 'n lam vrou, 'n 
dogter van Abraham); Matteus 9:20,25 (vrou met bloedvloeiing en 
dogtertjie van Jaïrus); Lukas 8:1-3 (die vroue wat Hom gevolg en met 
hulle besittings gedien het); Lukas 7:36-50 (die sondares wat Jesus se 
voete gesalf het) ensovoorts, blyk dat Jesus nie teenoor die vrou dis- 
krimineer in vergelyking met die man nie: Waar daar nood is, word 
dit gelenig en waar daar geloof is, word vergiffenis geskenk.

Soos sy geboorte eerste aan vroue bekend gemaak is, laat Jesus 
volgens die evangeliste ook sy opstanding eerste deur vroue verkon
dig (Matteus 28:10; Johannes 20:17) in lynregte teenspraak met die

Joodse opvatting wat die getuienis van vroue en slawe nie as regsgel- 
dig beskou het nie.7

Wat die huwelik betref, blyk dit uit Jesus se houding dat Hy die 
vrou nie meer as 'n besitting van die man, as 'n slavin of as koopware 
beskou nie. Sy is gelykwaardig aan die man en vir man en vrou geld 
gelyke sedelike eise (Mark 10:11 vv; Joh 8:2 w ).8

(Natuurlik het ons tot dusver nog niks oor die vrou in die amp gesê 
nie, maar hierdie gegewens en die wat nog ter sprake moet kom, is 
vir ons ondersoek van belang, omdat dit ons help om enigsins 'n 
beeld te kry van die houding wat die Nuwe Testament oor die alge
meen teenoor die vrou inneem.)

Die vrou in Handelinge

In die boek Handelinge is alle aanduidings dat die vrouens volkome 
gelykwaardig saam met die mans aan die gemeentelike aktiwiteite 
deelneem, alhoewel die mans wat getalle betref die oorheersende rol 
speel. Daar is egter geen spoor van 'n prinsipiële agterstand van die 
vrou by die man nie. Direk na die hemelvaart van Jesus, neem die 
Christenvroue saam met die dissipels deel aan die gebed en volgens 
sommige neem hulle ook deel aan die verkiesing van Mattias (Vlg. 
1:14, 26).9 Uit Handelinge 2:16-18 blyk dit dat Petrus die uitstorting 
van die Heilige Gees beskou as die vervulling van die Joëlprofesie 
waarby "seuns" en "dogters", "dienaars"; en "dienaresse" betrokke is. 
Nêrens is daar 'n aanduiding dat die Heilige Gees by die uitdeel van 
charismata in beginsel onderskei tussen Christenmanne en 
Christenvroue nie.

Sou die feit dat Christenvroue ook vervolg is (8:3; 9:2) dalk daarop 
dui dat hulle ook die evangelie help uitdra het?

Dit trek aandag dat 'n vrou, naamlik Lidia, die purperverkoopster, 
die eerste bekeerling in Filippi is (Hand 16:14) en dat 'n andervrou, 
naamlik Damaris, onder die geledere van die eerste bekeerlinge in 
Atene getel word (Hand 17:34). Lidia, die eerste bekeerling in Filippi 
van wie ons weet, het 'n belangrike rol in die plaaslike gemeente 
gespeel, al was dit dan net dat haar huis as 'n bymekaarkomplek van 
die gemeente gedien het (vergelyk 16:40), soos die huis van Maria, 
die moeder van Johannes Markus in Jerusalem (12:12).

Volgens Handelinge 6:1 ev, was die eerste versorgers van die 
armes mans,maar uit 9:39, die berig oor Dorkas, blyk dat as die mans 
aanvanklik op hierdie terrein 'n monopolie gehad het, daardie mono
polie deurbreek is.

Hoe sou dit op die terrein van die profesie gegaan het? Was dit 
dalk 'n terrein wat eksklusief vir die broeders gereserveer was? Vir 
diegene wat so dink, sal dit seker 'n teleurstelling wees om herinner 
te word aan Handelinge 21:9 waarvolgens Filippus vier ongetroude

dogters gehad het wat die gawe van profesie besit het. Huls10 verwys 
na 'n hele reeks vroeg-Christelike outeurs ter stawing van sy stand
punt dat hierdie profetesse nie net in privaatkringe opgetree het nie, 
maar in die ou kerk veel invloed moes gehad het. In die konteks is in 
elk geval niks wat rede gee om te dink dat hulle nie in gemeentelike 
byeenkomste opgetree het nie. Stáhlin11 meen dat Lukas 'n verband 
sien tussen maagdelikheid (Jungfraülichkeit) en egte profesie (verge- 
lyk bv Anna wat ook sonder 'n man was Luk 2:36), maar dit lyk 'n 
bietjie na gedwonge eksegese.

Prissilla, die vrou van Akwila, speel volgens Handelinge en die 
Nuwe Testamentiese briewe 'n belangrike rol in die vroeë Christe- 
like kerk. Van die sesmaal wat sy in die Nuwe Testament saam met 
haar man genoem word, word sy viermaal vóór hom genoem. In die 
antieke wéreld is dit betekenisvol, terwyl dit dalk iets kan meespreek 
by die beantwoording van die vraag of die toelaat van vrouepredi- 
kante nie miskien daartoe kan lei dat 'n vrou in stryd met die Nuwe 
Testament oor haar man sal "heers" nie.

Sowel in Efese (I Kor 16:19) as in Rome (Rom 16:5) was hulle huis 
die sentrum van 'n huisgemeente. As "learares" was dit ook Prissilla 
wat meegehelp het om vir Apollos "die weg van God nog duideliker" 
te maak (Hand 18:26). Paulus noem haar en haar man dus nie som- 
mer verniet sy medewerkers nie (Rom 16:3). Hulle het saam met hom 
sendingwerk gedoen.12 Chrysostomus toon besondere respek vir 
haar13 en Hamack meen dat sy eintlik die vroulike apostel genoem 
behoort te word omdat sy onskatbare dienste aan die evangelie 
bewys het.14

Hoewel die boek Handelinge nie 'n volledige of sistematiese beeld 
van die vrou se dienswerk in die kerk gee nie, kom dit darem duide- 
lik aan die lig dat haar optrede in die gemeente naas en gelykwaardig 
aan die man, as iets dood-normaals in die gemeente aanvaar word. 
Hierdie feit is duidelik, selfs al word die gemeente nog volgens Oos
terse gebruik as "broers" aangespreek wanneer ook die susters inge- 
sluit is (11:29 gelowiges; 17:34 mense en miskien 1:16; 2:29; vgl. ook 
Th Wb I, p. 364 en die feit dat Die Blye Boodskap die term adelphoi 
soms met "m ense" vertaal, bv 17:34.)

As dit nie was dat die vrou destyds oor die algemeen minder ont
wikkeld as die man was en boonop net soos vandag hoofsaaklik 
verantwoordelik was vir die huishouding en die opvoeding van die 
kinders nie, sou ons waarskynlik meer van hulle in die Nuwe Testa
ment gehoor het.15

Die vrou in die Corpus Paulinum

Tyd ontbreek om hier in te gaan op die outeursvraagstuk. Dit moet 
egter nie uit die oog verloor word dat baie geleerdes die pauliniese

outeurskap van Kolossense, II Tessalonisense, Efesiërs en die Pasto
rale Briewe bevraagteken nie.16 Ons het geen twyfel oor die kanonisi- 
teit van hierdie briewe nie, maar die moontlikheid bestaan wel dat 
hulle nie deur Paulus geskryf is nie.

Ek vestig ook graag die aandag op 'n indringende referaat wat prof 
G M M Pelser gedurende 1976 voor die Nuwe Testamentiese 
Werkgemeenskap van SA gehou het, met as tema: Women and Eccle
siastical Ministries in Paul". Sy referaat sal DV binnekort in die 
reeks "Neotestamentica" gepubliseer word. Vir hierdie voordrag is 
dankbaar óók van prof Pelser se werk gebruik gemaak.

By Paulus kry ons dieselfde beeld as by Handelinge, naamlik dat 
die vrou intensief betrokke is by die uitbreiding van die evangelie. 
Ons let nou eers op die gegewens in Romeine 16 waar Paulus som
mige van sy medewerksters noem. Eerstens noem hy Fébè wat 'n 
"dienares" van die gemeente in Kenchreë was en vir baie, Paulus 
ingesluit, 'n próstátis was. By eksegete is daar meningsverskil oor die 
vraag of sy 'n diakones in amptelike sin was, en of sy bloot 'n help
ster was wat simpatie met haar medegelowiges gehad het en dus vir 
hulle gesorg en gasvryheid aan hulle betoon het. Volgens O Michael 
moet diakonos hier reeds as 'n ampstitel beskou word.17 F J Leen- 
hard18 ontken dit, terwyl P Althaus19 meen dat die saak nog nie uit te 
maak is nie. Huls wys daarop dat die argument dat dit reeds 'n 
"amp" was, deur die gebruik van die participium ousan en die geni
tief tés ekklésias in plaas van die dativus commodi. Die gebruik van 
die participium ousa (oon) is gebruiklik vir die aanduiding van be
kende funksies.20

Diakonos is in die Nuwe Testament 'n redelik algemene term en 
kan gebruik word as aanduiding van enige soort diens in die kerk. 
Die vraag is egter of Paulus aan iets anders dink wanneer hy Febe 'n 
diakonos noem as wat hy in Filippense 1:1 bedoel wanneer hy van 
diakens (diakonois) praat. Vers 1 lui so: "Paulus en Timoteus, 
diensknegte van Jesus Christus, aan al die heiliges in Christus Jesus 
wat in Filippi is, saam met die opsieners en diakens." Daar is geen 
rede om te dink dat Paulus in die Filippense brief net aan manlike 
diakens dink nie en daar is ook geen rede om te dink dat die term 'n 
ander betekenis het as wanneer dit in verband met Febe gebruik 
word nie.21

Sou die feit dat sy 'n prostatis genoem word, enige lig werp op die 
aard van haar dienswerk as diakonos? Prostatis is 'n hapax in die 
Nuwe Testament en dit is nie so maklik om vas te stel wat daarmee 
bedoel word nie. By die werkwoord prohistamai merk Reicke op22 
dat die werkwoord in die Nuwe Testament meestal gebruik word in 
die sin van "le i" en "versorg" en dat dit saamhang met die eie-aard 
van die Nuwe Testamentiese amp, sover as wat die leier (hegoume- 
nos) volgens Lukas 22:26 soos die dienende moet wees. Vir Reicke

blyk die belangrikheid van die voorstelling van versorging hy die 
Nuwe Testamentiese prohistamai, ook uit die feit dat prostatis uit
drukking is vir beskermster of patrones (Rom 16:2). Hy wys voorts 
daarop dat die woord prostatës, beskermer, wat in die Nuwe Testa
ment nie voorkom nie, in I Clemens 36:1; 61:3; 64 altyd van Christus 
gebruik word en dan saam met arxiereus sodat dit die dubbele ge- 
dagte weergee van vóór geplaas wees (Vorgesetztseins) én van ver
sorging.

Michel sê in sy Romeine kommentaar23 dat die woord prostatis 'n 
amptelike klank het. Dit stem ooreen met die Latynse Patrona, dit wil 
sê die vrou wat juridiese beskerming verleen aan vreemdelinge en 
vrygelatenes. In Romeine 16 egter, meen Michel dat dit slegs oor- 
dragtelike betekenis het: Sy het aan baie mense, die apostel inge- 
sluit, hulp verleen. As ons Michel se standpunt aanvaar, wil die pros
tatis dus maar net iets sê van haar werk as diakonos. By alle onduide- 
likhede wat nog mag bestaan, is dít in elk geval duidelik dat Febe die 
dienswerk wat Paulus van 'n diakones verwag het, gedoen het, of dit 
nou amptelik was of nie. Sy was 'n diakonos soos al die ander diako- 
noi.

Die volgende vrou na wie in Romeine 16 verwys word, is Prissilla, 
die vrou van Akwila. Van haar word daar in Handelinge 18:26 gesê 
dat sy vir Apollos "die Weg van God nog duideliker gemaak" het. 
Saam met haar man, Akwila, en Timoteüs (Rom 16:21), Epafroditus 
(Filip 2:25) Klemens (Filip 4:3) Filemon, Markus, Aristargus, Demas 
en Lukas (Filemon 1:24), word sy deur Paulus as een van sy mede
werkers in Christus gereken (Rom 16:3). So word sy op gelyke vlak 
met haar man en die ander manlike medewerkers geplaas. Op grond 
van die wyse waarop sunergos in bg gevalle gebruik word en op 
grond van wat Handelinge oor haar sê, moet aanvaar word dat Pris
silla ook en veral sendingwerk gedoen het.24

In dieselfde hoofstuk vermeld Paulus die moeitevolle arbeid van 
Maria (16:6), Triféna, Trifósa en Persis in belang van bepaalde ge
meentes. In die Nuwe Testament en veral by Paulus, dui die werk
woord kopiaö gewoonlik op werk wat ter wille van die evangelie in 
en vir die kerk gedoen word.25 Paulus gebruik hierdie term ook vir sy 
eie werk in verband met die evangelie.26

Ook Euódia en Sintigé (Filip 4:2,3) het saam met Paulus deel 
gehad aan dieselfde worstelstryd in belang van die verspreiding van 
die evangelie.

Hoewel 'n mens nie presies weet wat hierdie vroue alles gedoen 
het nie, kan 'n mens nie aan die indruk ontkom dat hulle ten voile 
deelgeneem het aan die gemeentelike aktiwiteite en dat nie net die 
onoffisiële charismata aan vroue gegee is nie, maar ook die offisiële 
charismata.27 Ook die allerbelangrikste funksies in die gemeente is 
deur vroue vervul.28

In die evangelies het ons Anna die profetes teengekom; in Hande
linge was daar die dogters van Filippus en nou kom ons by I Korin
tiërs 11:5, 'n deel uit die briewe van Paulus, waar die volgende te lees 
is: "maar elke vrou wat bid o f profeteer met onbedekte hoof, doen 
haar hoof oneer aan . . . "  Op die oomblik is die sin van die hoofbe- 
dekking nie vir ons van belang nie, maar wel die feit dat die profe- 
tiese arbeid deur 'n vrou, klaarblyklik as 'n normale verskynsel be
skou word.

Die charisma van prophëteuein was ongetwyfeld hoog in aansien 
in die vroeë kerk, ook in die gemeentes waarmee Paulus te doen 
gehad het. In die lys van bedieninge in I Korintiërs 12:28 en Efesiërs 
4:11 word dit onmiddellik na die apostelskap genoem en volgens I 
Korintiërs 14:1 (vgl ook verse 19 en 39) is dit 'n besondere genade- 
gawe waarvoor 'n gelowige hom moet beywer. Die gawe van profe
sie is nuttig vir die geestelike opbou, bemoediging en vertroosting 
van die gemeente. Dit is ook deur middel van die profesie dat 'n 
ongelowige wat in die gemeentelike byeenkoms kom, oortuig word 
dat God by die gemeente is (verse 24,25).

Uit die gegewens uit die Pauliniese literatuur kan beslis afgelei 
word dat die prophëteuein in die openbaar plaasgevind het. Leen- 
hardt29 en Ridderbos30 wys boonop daarop dat dit waarskynlik nie 
net om sporadiese profetiese uitinge gaan nie, maar om 'n deurlo- 
pende funksie of diens in die vroeë kerk. Leenhardt stel dit selfs dat 
die inhoud van I Korintiërs 14 toon dat die profetiese woord nie 
ooreenstem met die van die waarsêer nie, maar met die prediking 
van die predikant!

'n Verdere aanduiding dat die prophëteuein van I Korintiërs 11:5 v 
v 'n openbare aangeleentheid is, is die voorskrif in verband met die 
hoofbedekking. Van die Joodse vrou is slegs verwag om in die open
baar gesluierd te wees. Slegs by wyse van uitsondering het 'n vrou 
tuis 'n sluier gedra.31

So 'n vooraanstaande posisie van die vrou is nie insidenteel nie, 
maar prinsipieel gefundeer, soos blyk uit Galate 3:28: "Daar is nie 
meer Jood of Griek nie, daar is nie meer slaaf of vryman nie, daar is 
nie meer man of vrou nie; want julle is almal een in Christus."

As ons hier kon ophou, sou ons maklik kon konkludeer dat daar 
volgens die Nuwe Testament geen enkele prinsipiële beswaar teen 
vroulike predikante bestaan nie en dat ons dus die groenlig gekry 
het. Maar nou staan daar tog nog 'n paar ander dinge ook in dieselfde 
Nuwe Testament, wat die saak meer gekompliseerd maak. Hier moet 
gelet word op I Korintiërs 11:3-16; 14:34 v v; Efesiërs 5:22-33; Kolos- 
sense 3:18 v v en I Timoteus 2:11-15.

In I Korintiërs 11:2 v v pleit Paulus vermoedelik mede vanweë die 
bepaalde agtergrond van daardie gemeente, vir die behoud van be
paalde bestaande sosiale gebruike, soos bv die hoofbedekking van

die vrou. Hy wil in elk geval hê dat die onderskeie plekke wat God 
aan man en vrou gegee het, behou moet word, Net ingeval iemand 
sou dink dat dit die ondergeskiktheid van die vrou impliseer, sê hy 
egter in vers 11 "En tog, in die Here is die man nie sonder die vrou, 
en die vrou ook nie sonder die man nie. Want soos die vrou uit die 
man is, so is ook die man deur middel van die vrou, maar alles is uit 
God." (v ll-12)32 Die feit bly dat hy ten spyte van sy argument oor die 
man as die hoof (kefalê) van die vrou, hom kritiekloos uitlaat oor die 
verskynsel dat vrouens in die openbaar profeteer.

I Korintiërs 14:33-35 lui soos volg: (Afrikaans vertaal) "God is nie 
'n God van wanorde nie, maar van vrede, soos in al die gemeentes 
van die heiliges. Julle vroue moet in die gemeentes swyg; want dit is 
hulle nie toegelaat om te spreek nie, maar om onderdanig te wees, 
soos die wet ook sê. Maar as hulle iets wil leer, laat hulle tuis hul eie 
mans vra, want dit is lelik vir vroue om in die gemeente te spreek."

Dit lyk asof hierdie sogenaamde swyggebod in direkte teenspraak 
met I Korintiërs 11:5 is, maar is dit denkbaar dat Paulus homself so 
ondubbelsinnig in dieselfde brief sou weerspreek? Die maklikste en 
in sekere opsigte die mees bevredigende oplossing is om verse 34 en 
35 as 'n nie-pauliniese glos te skrap. Dit is die weg wat gevolg is deur 
J W Straatman, Baljon, G Fitzer en ook deur G M M Pelser. Conzel- 
mann volg in sy kommentaar op I Korintiërs dieselfde weg, behalwe 
dat hy meen ook verse 33 en 36 moet geskrap word.33 Volgens Pelser 
bied die skrapping van verse 34 en 35 as synde 'n glos, nie alleen die 
beste oplossing nie, maar dit ontneem ook niks aan die teologie van 
Paulus nie. Syns insiens bevestig dit eerder die Pauliniese opvat- 
tings wat elders gevind word.

Die belangrikste ander voorgestelde oplossings vir die probleem, 
is kortliks die volgende:

1. In I Korintiërs 11:3 v v gaan dit om Ijwisbyeenkomste, terwyl dit in 
14:34 v v om gemeentelike byeenkomste gaan -  maar waarom sou 
'n vrou toegelaat word om 'n openbare aktiwiteit te beoefen, in 
die openbaar, maar nie in die gemeente nie?34

2. In I Korintiërs 14:34 gaan dit om 'n ander vorm van praat as in
I I  iö.35 Volgens Káhler gaan dit in hoofstuk 14 nie oor die charis
mata nie, maar om die ordening van die gemeentelike erediens. 
Dit gaan nie om 'n verbod op profeterende vroue nie, maar eerder 
om kletsende vroue36 wat deur hulle pratery die goeie orde ver
steur. 'n Onopgeloste probleem bly egter dat dit nie bewysbaar is 
dat dit by die verbod in vers 34 bloot om pratery of sinnelose 
gebabbel gaan nie. Lalein word immers in dieselfde hoofstuk (v 3, 
19, 29) gebruik vir die beoefening van die profetiese gawe! (Vgl 
ook die gebruik van lalein in I Korintiërs 2:6, 7; Filippense 1:14, II 
Korintiërs 2:17)

28



3. 'n Derde voorgestelde oplossing is bv die van H Lietzmann,37 dat 
Paulus in 11:5 langtand toegee dat 'n vrou toegelaat word om te 
bid of te profeteer, terwyl hy in 14:34 sy ware mening oor die saak 
gee.

As die vier genoemde pogings om die probleem op te los weer 'n 
keer oorweeg word, moet toegegee word dat skrapping van verse 34 
en 35 die probleem aansienlik sal verminder. Die moeilikheid is 
egter dat hoewel die posisie van die betrokke verse in die hoofstuk by 
verskillende manusskripte varieer, daar geen belangrike teksgetuie 
is wat hierdie verse heeltemal uitlaat nie. Daarom sien ons nie kans 
om die oplossing te aanvaar nie.

Ook die andergenoemde hipoteses is nie een sonder krake nie. Tog 
het die ondersoek darem reeds soveel aan die lig gebring dat ons 
vrymoedigheid het om die volgende bewerings te maak:

Al weet ons nog nie watter soort lalein van die vrou verbied word 
nie, toon die verband dat dit gaan om 'n spreke waardeur die goeie 
orde in die gemeentelike byeenkoms versteur word en dat dit nie 
gaan om 'n verbod op die profetiese optrede van vroue in die ge
meente nie, omdat dit uiters onwaarskynlik is dat Paulus homself in 
een en dieselfde brief so flagrant sou weerspreek deur in 11:5 'n saak 
as normale verskynsel in die gemeente te behandel en dan hier in 
14:34,35, te praat van 'n absolute verbod op dieselfde praktyk.

I Timoteus 2 :llv  v

Die meeste eksegete meen dat ons hier beslis met 'n swyggebod te 
doen het.38 Dit gaan egter nie om 'n algemene leer en spreekverbod 
vir die vroue nie. Huls39 toon aan dat om hierdie perikoop reg te 
verstaan, boulomai proseuxesthai hosautos in vers 9 geplaas moet 
word, aangesien dit parallel loop met vers 8. Vers 8 sê hoe die mans 
moet bid en vers 9 sê hoe die vrouens moet bid. Dit word dus van- 
selfsprekend beskou dat vrouens voorgaan  in gebed. Dit lyk of die 
spreekverbod betrekking het op vrouens wat hulle mans wou domi
neer.40 Presies waar en hoe weet ons nie meer nie.

I Timoteus 3:11

Bewus van die feit dat die Pastorale Briewe moontlik nie deur Paulus 
geskryf is nie maar nogtans deel van die Kanon is, let ons nou op 
Timotheüs 3:11 waarin daar onmiddelik nadat gesê is aan watter 
vereistes diakens moet voldoen, geskrywe staan: "Net so moet die 
vroue waardig wees, geen kwaadsprekers nie, nugter, betroubaar in 
alles!" Direk daarna word dan in vers 12 weer by name van diakens 
gepraat.

29



Gaan dit in vers 11 om die vrouens van diakens, of gaan dit om 
vroulike diakens? Dit lyk vreemd dat die skrywer allerlei vereistes vir 
die vrouens van diakens stel, en geen woord rep van vereistes waar
aan ouderlingsvrouens moet voldoen nie (Vrouens van episkopoi). 
In vers 11 gaan dit om voorskrifte vir die vervulling van bepaalde 
kerklike dienswerk -  miskien sou ons kon sê 'n "amp". As die outeur 
aan die vrouens van diakens gedink het, waarom het hy dit nie dui- 
delik gesê deur autön ná gunaikes in te voeg nie? In vers 12 gaan die 
skrywer voort asof hy nog met dieselfde tema besig is. Hoewel dit 
nie met sekerheid gesê kan word nie, lyk dit tog waarskynlik dat dit 
in vers 11 om vroulike diakens gaan.41

I Timoteus 5:3-16

Hier is die vraag of die amp of status van weduwee (-  diakones) ter 
sprake is. Die menings van eksegete loop uiteen. In sy Kommentaar 
op die Pastorale Briewe meen Ridderbos dat die outeur dink aan 
weduwees wat aan sekere vereistes moet beantwoord met die oog op 
'n "geïnstitueerde amptelýke dienst." Huls (p 50), Beyer in ThWb (IIp 
93), J Jeremias en andere42, dink in dieselfde rigting, terwyl C K Bar
rett daarenteen meen dat dit hier nie gaan om 'n "order of women 
church workers" nie.43

Verse 3-8 handel klaarblyklik oor die versorging van weduwees 
maar vers 9 v is problematies. Dit lui só in die Afrikaanse vertaling: 
"Laat 'n weduwee gekies word, nie minder as sestig jaar oud nie, wat 
die vrou van een man gewees het en getuienis het van goeie werke, 
as sy kinders grootgemaak het, gasvry gewees het, die voete van die 
heiliges gewas het, verdruktes gehelp en elke goeie werk nagestreef 
het." Saam met Pelser44 meen ons dat Huls gelyk het as hy sê dit is 
absurd om te dink dat katalegesthai te doene het met 'n lys van wedu
wees wat versorg word, omdat die implikasie sou wees dat wedu
wees onder sestig jaar nie versorg moet word nie. Die vereistes waar
aan sulke weduwees bo sestig moet beantwoord, klink ook absurd as 
voorvereistes voordat hulle gehelp mag word.

Verder lyk dit ook baie vreemd dat jonger weduwees solank hulle 
nog ongetroud is, nie gehelp mag word nie omdat hulle dalk weer 
kan trou! In watter opsig sou 'n jong weduwee teenoor Christus 
oortree en 'n oordeel oor haarself bring as sy weer sou trou? (v llv )  
Gaan dit om haar geloofsbelydenis of gaan dit om 'n belofte wat sy 
gemaak het in verband met diens wat sy in 'n amp sou lewer?

Die pogings om hierdie vrae te beantwoord bring 'n mens tot die 
onvermydelike gevolgtrekking dat dit gaan om weduwees wat vir 'n 
bepaalde diens of amp gekies was -  Dit gaan in elk geval om meer as 
sporadiese hulp wat deur hulle verleen is.

Titus 2:3

Hierdie teks wat handel oor die gedrag van ou vrouens (presbutidas), 
wat onder andere leeraresse moet wees van wat goed is (kalodidaska- 
lous), sodat hulle die jong vroue sekere dinge kan leer. Dit gaan hier 
nie om 'n amp of iets dergliks nie.45

Die algemene briewe en openbaring

In vergelyking met die Nuwe Testamentiese gedeeltes waaraan reeds 
aandag geskenk is, is hier nie juis iets nuuts te vinde nie.

In die huistafel in I Petrus 3:1-7 is weer die gebod dat die (ge- 
troude) vrou haar aan haar man moet onderwerp (v 1,5), hoewel die 
skrywer, net soos Paulus elders, onmiddellik daarna weer die plig 
van die man teenoor sy vrou onderstreep. Man en vrou is immers 
mede-erfgename van die genade van die lewe (v 7).

Die "sonder woorde" (aneu logou v l) is nie soos sommige meen 'n 
sinoniem vir die verbod uit I Korintiërs 14:34 v of I Timoteus 2:10 w  
nie. Dit is die teenstelling met die (prediking van) die Woord, waar
op die mans nie gelowig wou regeer nie. Die skrywer meen dat hulle 
mans dalk gelowig kan word deur die aanskoue van hul lewenswan- 
del.

Dit is opvallend dat Isebel die valse profetes wat ons uit Openbar
ing 2:20-24 leer ken, nie verwyt of veroordeel word omdat sy as vrou 
profeteer nie, maar omdat die inhoud van haar leer tot goddeloosheid 
en on tug lei. Die optrede van profetesse word in die tyd van die 
laaste Bybelboek dus nog as 'n normale verskynsel beskou.46

Vroulike ampsdraers en die vrou se onderworpenheid aan die 
man

Hieroor gaan ons nie breedvoerig uitwei nie en eintlik maar net ons 
geheel indruk noem. Op grond van bv I Korintiërs 7; 11:2 w ; Efesiërs 
5:22 ev; Kolossense 3:18 en I Timoteus 2:11 ev, kan ons dit stel dat 
volgens die Nuwe Testament die getroude vrou haar deur haar man 
moet laat lei -  Dit beteken egter nie dat sy hom slaafs moet gehoor- 
saam asof sy 'n stuk eiendom van haar man is nie. I Petrus 3:1, 2 gee 
trouens indirek 'n voorbeeld daarvan dat Christenvroue hul in be
paalde opsigte nie aan hul eie mans moet onderwerp nie, maar hulle 
inteendeel op die regte pad moet probeer kry! Vers 2 toon al klaar dat 
dit nie om 'n onvoorwaardelike en slaafse onderworpenheid gaan 
nie, want die vroue moet so leef dat hulle mans wat aan die woord 
ongehoorsaam is, "deur die wandel van die vroue sonder woorde 
(aneu logou) gewin kan word." -  Dus: Gehoorsaamheid en onderda
nigheid aan die man, maar nie onderworpenheid in die sin dat sy ter

wille van die liewe vrede maar saam  met horn aan die woord onge- 
hoorsaam word nie -  Hierdie vrouens moet dus geestelike leiding aan 
hul mans gee! Daar is immers sprake van mans wat in ongeloof 
volhard ten spyte van die Woord wat aan hulle bekend gemaak is. 
Die vrouens kry egter nie opdrag om nou maar onderdanig te wees 
en soos hulle mans te maak nie; inteendeel, hulle onderdanigheid het 
tendoel dat hul mans danksy die vrouens se reine, godvresende wan
del ook "gewin kan word!" -  Dus juis geestelike leiding van 'n vrou 
aan haar man!

Verder is die angel uit die eis dat die vrou haar aan haar man moet 
onderwerp, geneem deurdat die man telkens gewys word op sy lief- 
deplig teenoor die vrou.

Die man word die hoof (kefale) van die vrou genoem en nooit 
word die man vermaan om hom aan sy vrou te onderwerp nie. Tog is 
dit baie duidelik dat die vrou nie minderwaardig is teenoor die man 
nie.

Vir die doel van ons ondersoek is dit in elk geval besonder belang- 
rik dat die sogenaamde "skeppingsorde" in verband met die verhou
ding tussen man en vrou in die huwelik, volgens die Nuwe Testa
ment blykbaar geen prinsipiële hindernis is vir die volle deelname 
van die vrou aan die gemeentelike lewe en aktiwiteite nie. Dit geld 
vir onoffisiële en offisiële arbeid. Die rol wat die vrouens in die 
bespreekte gedeeltes van die Nuwe Testament gespeel het, -  ook die 
huisgesin van Stefanus- moes onvermydelik meegebring het dat 
manslidmate hulle leiding op bepaalde kerklike terreine moes gevolg 
het.

Ampte in die Nuwe Testament

Wanneer 'n mens met die Nuwe Testament self worstel oor die kwes- 
sie van die ampte, kan 'n mens nie ontkom aan die gevolgtrekking 
dat die afbakening van die ampswerk van die verskillende amps- 
draers, beslis nie so vas staan as wat miskien uit ons onderskeie be- 
vestigingsformuliere afgelei sou kon word nie. (Is die tyd nie mis
kien ryp dat ons Kerk maar in alle em s daaraan moet dink om in die 
lig van die Nuwe Testament en die eise van die praktyk nog ander 
ampte as die wat ons op die oomblik gebruik, te laat funksioneer 
nie?)

Dit sal goed wees as die kerk maar voortgaan met 'n deeglike be
studering nie alleen van wat ons geëerde vadere, veral Calvyn, oor 
die ampte gesê het nie, maar ook en veral van wat die Bybel daaroor 
sê. Dít kan dalk tot gevolg hê dat die evangeliste-amp weer 
tevoorskyn gaan kom, om maar een voorbeeld te noem. Dit kan dalk 
ook tot gevolg hê dat die charismata wat die vrouelidmate ontvang 
het, tot groter voordeel van die kerk benut gaan word.

Gevolgtrekking

Dat ons geen gebod of verbod kon kry op grond waarvan die predi- 
kantsamp of enige ander kerklike dienswerk net deur mans verrig 
mag word nie. Die praktiese rede waarom so min vrouens volgens 
die Nuwe Testamentiese gegewens 'n leidende rol gespeel het, is 
waarskynlik in 'n groot mate die sosiale stand en ontwikkelingspeil 
van die deursnee vrou in daardie dae. Soos deesdae, of dalk nog 
meer as deesdae, was die vrou hoofsaaklik gemoeid met die versor
ging van die huisgesin. Dit het egter nie beteken dat álle vrouens om 
prinsipiële redes uit enige amp uitgesluit is nie. Hoewel ons nie 
bewus is van gevalle waar ouderlinge volgens die Nuwe Testament 
vrouens was nie, is daar ook wat dít betref geen verbod of gebod nie.

Waar daar sprake is van vereistes waaraan mense moet beant
woord voordat hulle vir 'n bepaalde dienswerk gekies kan word, 
gaan dit om karakter en lewenswandel en nie om man of vrou nie.

Die géés van die Nuwe Testament is dat man en vrou langs die
selfde weg vrede by God kry; dat dieselfde sedelike eise aan man en 
vrou gestel word; dat die Heilige Gees genadegawes uitdeel aan wie 
Hy wil en soos Hy wil, sonder om Hom aan bande te laat lê deur die 
man -  wees of die vrou-wees van die gelowige.

